
Á Á śṛṅgārastabakaḥ navamaḥ Á Á
durjñēyamahimā sā māṃ kṣīrābdhi duhitā’vatāt Á
śṛṅgārarasasarvasvaṃ śēṣaśailēśvarasya yā Á Á 9.1 Á Á
vihitasmarasaurabhēṇa padmē

vividhēnāmba vilāsacēṣṭitēna Á
ativismayamādadhāti śaurēḥ

anubhūtā’pi cirādapūrvavat tvam Á Á 9.2 Á Á
kamalē tava hanta vīkṣitānāṃ

kuṭilimnā kavalīkṛtaṃ sadā’pi Á
phaṇiśailapatērna jātu cētaḥ

pratighōpajñamupaiti vakrimāṇam Á Á 9.3 Á Á
viṣamāyudhāstrasuṣamāvahairahō

tava lōkamātaravalōkavibhramaiḥ Á
bhagavānahīndra nagavāsyupāśnutē

tarasā manōjñatarasāttvikaśriyam Á Á 9.4 Á Á
kalaśābdhiputri valaśāsanādibhiḥ

nigamairanādi vigamairapi stutaḥ Á
chalahētukēṣu kalahēṣu kēśavaḥ

sa bhiyā tavaikamabhiyācatē vacaḥ Á Á 9.5 Á Á

stambhataḥ svayamavāpa sambhavaṃ
yaḥ purā naraharirharipriyē Á

śambarāhitavilāsaḍambaraiḥ
stambhamamba janayatyayaṃ tvayi Á Á 9.6 Á Á

ahāri nētraṃ mama paśyatō’nayā
prasahya cōrassthalasaktayēti kim Á

pratikriyāyai haratē ratēṣu tē
harirhaṭhādambaramamba raṃhasā Á Á 9.7 Á Á

amba tvamatyantamudāratōru -
camatkṛtiṃ darśayituṃ priyāya Á

abhyarthayitrē bhṛśamātmanō’pi
kucēlamitrāya dadāsi cēlam Á Á 9.8 Á Á

bahistvālīvargastava navaratau dēvi hariṇā
karagrāhōnmīladvalayarava śuśrūṣuruṣitaḥ Á

priyasparśānandōnmiṣita bhavatīhāsanibhṛtaiḥ
kaladhvānōpētaiḥ kanakavalayairvañcita iva Á Á 9.9 Á Á

haṭhāt krīḍāyuddhē harisakhi bhavatyāḥ kacabharē
gṛhītē kāntēna grahilahṛdayaḥ kāmamadayaḥ Á

manōjanmā marmāvidhamatha galatpuṣpakapaṭāt
avarṣad bāṇaughaṃ prasabhamupariṣṭānmadhuripōḥ Á Á 9.10 Á Á

ākhyayā ca mahasā harēḥ kara -
sparśanēna mṛditaḥ payōdharaḥ Á

dēvi vikṣipati tē sragudgalat
puṣpamauktikamayān payaḥ kaṇān Á Á 9.11 Á Á

sarabhasapariripsāsambhramōcchūnapīna -
stanaśithilitabandhā mañjulā kañcukī tē Á

atanusamarakēlāvaprayatnātpriyēṇa
drutataramapanītā dugdhasindhōstanūjē Á Á 9.12 Á Á

harati tadidamuccairhanta cakrāvalēpaṃ
diśati janani khēdaṃ madhyadēśasya cēti Á

madanayudhi karābhyāṃ marditaṃ yugmamētat
kucadharaṇibhṛtōstē kupyatēvācyutēna Á Á 9.13 Á Á

kaṭhinamukhanakhakṣatāni śaurēḥ
karayuganirdayamardanāni cāsya Á

bhagavati sahamānayōḥ prakāmaṃ
tava kucayōrucitaṃ kṣamādharatvam Á Á 9.14 Á Á

bhītaṃ śītakarādrathāṅgamithunaṃ
nityānuṣaktyāśayā

mātarvyātata tāvakastanajaniṃ
mānāt punaścandramāḥ Á

tvatprāṇēśanakhātmanā kṛtajani -
statra pradattē kṣataṃ

vairaṃ hanta virōdhinōḥ kila mithō
janmāntarē’pyakṣatam Á Á 9.15 Á Á

santyajya sundari sudarśanapāñcajanyā -
dyēkēna kaṇṭhamitarēṇa karadvayēna Á

saṅgṛhṇatastava kucau ca madamba śaurēḥ
nō śaṅkhacakradharatā viratā ratē’pi Á Á 9.16 Á Á

bhāvatkamācarati dēvi harāvapūrvaṃ
pāṇigrahaṃ vijanakēligṛhaṃ praviśya Á

lājāyitaṃ vimṛditastana lōlahāra -
vyākīrṇa mauktikacayairjvalati smarāgnau Á Á 9.17 Á Á

pañcāyudhānyapi vihāya tavāṅgakēṣu
sañcārayan sa caturaścaturaḥ svahastān Á

kañjālayē kathamahō madhukaiṭabhāriḥ
pañcāyudhājimapi harṣabharādakārṣīt Á Á 9.18 Á Á

krīḍāraṇē tava kṛtāpajayaḥ smarēṇa
santyājitēṣvapi ca śārṅgamukhāyudhēṣu Á

kalyāṇi kaṃsadamanaḥ kamalē vicitraṃ
uttuṅga cāpalatayā nanu yōjitō’bhūt Á Á 9.19 Á Á

upamarditayōrurōjayōstē
dayitāślēṣadaśāsu mauktikānām Á

navacandanarēṇunirviśēṣaṃ
pariṇāmaṃ pratipēdirē parāgāḥ Á Á 9.20 Á Á

māyāvādaistava tu vaśitē dēvi madhvārtikāri -
ṇyaṅgābhyāṃ vāṃ vighaṭitamabhūd dvaitamāliṅganēṣu Á

ābhirmuktāvalibhiracirādāśritaṃ nirguṇatvaṃ
vyaktā cāntaḥkaraṇaharaṇāt tādṛgānandapūrtiḥ Á Á 9.21 Á Á

jalajāyatanē samastanāga -
pravaraprauḍhanibandhanaśramēṇa Á

priyapāṇiniyantraṇōcitāyā -
stava kaṇṭhāduditāstadā suśabdāḥ Á Á 9.22 Á Á

yōgē payōdhitanayē yuvayōstadānīṃ
śampālatājaladayōriva saṃpravṛttē Á

ujjṛmbhitātanuśubhāśugavēganītā
yuktaṃ śramāmbukaṇikāmayavṛṣṭirāsīt Á Á 9.23 Á Á

caladguṇēṣvatra payōdhijātē -
ṣvatrāsamuktāvaliṣu prakampaḥ Á

ramē sadā rājakarāptanānā -
hārēṣu yuktō’tanuyuddhakālē Á Á 9.24 Á Á

gāḍhaṃ śliṣyati mādhavē sakutukaṃ krīḍāvanīṃ tvāṃ tadā
yuktaṃ campakagarbhasaurabhaśubhairaspandi mandānilaiḥ Á

rājīvōpari paryapāti sahasā lōlairalīnāṃ kulaiḥ
āsīdamba kadambagōlanicayō yasmādatō vismayaḥ Á Á 9.25 Á Á

prasabhamaruṇabimbaṃ grastamāsīdakasmāt
paripatitamuḍūnāṃ paṅktibhirmēruśṛṅgāt Á

api timiravṛtā’bhūdindirē candrarēkhā
tava ca madhujitaśca dvandvayuddhē pravṛddhē Á Á 9.26 Á Á

vapuṣi mṛdutamē tē vēdanā mā janīti
pratiśamayiṣatā’pi prēyasā mādhavēna Á

vipulapulakapālī viśvamātaḥ tvadaṅgē
tava dṛḍhaparirambhāt svairamunmēmiṣīti Á Á 9.27 Á Á

madhumathanamanaḥ praharṣahētōḥ
manasijayajñamanēkadhā vidhāya Á

dhruvamavabhṛthamajjanaṃ bhavatyā
janani kṛtaṃ śucibhiḥ śramāmbupūraiḥ Á Á 9.28 Á Á

sāyāsāyāḥ surataviratau kānta bāhāntarāḻē
vinyasyāsyaṃ tava bhagavati svāpasaukhyaṃ bhajantyāḥ Á

phālōtpanna śramajalamiṣaccitrakaprasrutō’smin
śrīvatsō’nyaḥ sa bhavatu ramē yastu kastūribinduḥ Á Á 9.29 Á Á

sañjātaṃ nayanayugē nirañjanatvaṃ
nīrāgaḥ sphuṭamabhavat tavādharō’pi Á

sampannā janani kacē’pi bandhamuktiḥ
sānandaṃ rahasi harērupāsanēna Á Á 9.30 Á Á

malayamukuṭī vāṭīpāṭīra kōṭaranāṭinaḥ
sarasija madhusyandāmandā’ghamarṣaṇaharṣiṇaḥ Á

tava ratibhavaṃ lumpantyamba śramaṃ śayanībhavat -
phaṇipatibhiyā mandaṃ mandaṃ caranta ivānilāḥ Á Á 9.31 Á Á

vanajanilayē vārikrīḍādaśāsu daśānana -
dviṣi tava śanairātanvānē kucē nakhacēṣṭitam Á

kṣubhitamanasā dattā nāthē tvayā śapharībhiyā
sarabhasaparīrambhārambhā jayanti nirantarāḥ Á Á 9.32 Á Á

sarasijavanē saṃlīnāyāḥ sakautukamindirē
salilavihṛtau śaurērlōlēkṣaṇasya mukhasya tē Á

alikavalitālōlaśyāmālakasya sarōruhāt
aḻikavalitācchaivālāḍhyādabhūnna bhidāgrahaḥ Á Á 9.33 Á Á

yugapadahimahībhṛtyunmiṣantaṃ samantād
ṛtugaṇamapi kṛtsnaṃ nirviśannirviśaṅkaḥ Á

saha viharati līlālābhavatyā bhavatyā
mama janani mukundō mañjuvallīgṛhēṣu Á Á 9.34 Á Á

kusumaśaradhanurjyā tuṅgaṭaṅkāraśaṅkā -
karamadhukarasaṅghārabdha jhaṅkārahṛdyān Á

phaṇigirivanadēśān padmanābhaḥ sa padmē
saphalayati gabhīraistvatsahāyō vihāraiḥ Á Á 9.35 Á Á

sākaṃ lōkapatistvayā viharatē kākōdarādrau ramē
sūnēṣōravanē vanē nayanayōrānandanē cāndanē Á

śampāśliṣṭanavāmbudabhramajuṣāmaṅkē ciraṃ kēkināṃ
nṛttāḍambaranunnapannagatayā nirdōṣamandānilē Á Á 9.36 Á Á

kāntō rantumanāstvayā saha ramē
kāmēna muhyan hariḥ

śyāmāṃ kēḻivanīmamaṃsta rajanīṃ
dūrīkṛtārkadyutim Á

sandhyārāgamagēṣu pallavagaṇaṃ
tatkōrakāṃstārakā -

ṇyantaḥ santamasaṃ lasanmadhukara -
śrēṇīṃ ca nāṇīyasīm Á Á 9.37 Á Á

tvannāthākhyā vahanaviśadībhūtataddāsyadārḍhyaṃ
kiñcitkṛtyā kalayitumivākāṅkṣatā mādhavēna Á

patyā sākaṃ praṇayakalahaṃ tāvakaṃ chēttukāmē
kāmē dēvi svayamupavanē tanyatē bāṇadānam Á Á 9.38 Á Á

sō’yaṃ gāyan smaramanumaliḥ śaśvadavyādabhavyāt
sampaśyantī yamiha kabarīsaurabhādāpatantam Á

jātōdvēgā jagadadhibhuvē citramaprārthitāpi
svairaṃ datsē sarabhasaparīrambhamambhōdhikanyē Á Á 9.39 Á Á

mandaṃ mandaṃ vṛṣagiritaṭīṃ svairamāṭīkamānaḥ
khēlaṃ khēlaṃ vimalahariṇāṅkānanē kānanēṣu Á

grāhaṃ grāhaṃ mṛdusumanasaḥ kautukī kaiṭabhāriḥ
vāraṃ vāraṃ tava vitanutē dēvi mūrdhābhiṣēkam Á Á 9.40 Á Á

rāgēṇōparyaniśamuṣitaṃ puṣpavatyā latāyāḥ
prītyā gṛhṇan kamapi kutukī pallavaṃ phullavaktraḥ Á

sāndrāmōdaṃ cikurasumanaḥ sannidhānēna nītvā
śārṅgī hanta śrutiśirasi tē sthāpayatyabdhikanyē Á Á 9.41 Á Á

dattē mātastava kila mukhē pāṇinā durnivāra -
svēdēnāsau kamapi tilakaṃ kautukī śrīnivāsaḥ Á

tvaṃ tu svēdasrutivighaṭita sthānavinyāsamēnaṃ
vīkṣyādarśē hasasi dayitaṃ mōgha yatnaṃ vidagdhā Á Á 9.42 Á Á

śēṣakṣmābhṛttaṭavanacara śyāmajīmūtasaṅghē
saṃlīya tvāṃ bhramayati hariḥ kalpitābhēdamōhaḥ Á

tasmin vidyutpaṭalajaṭilē taṃ vicētuṃ viśantyā
vyāvṛttiṃ tē viśadamavidan sa svayaṃ vañcitō’bhūt Á Á 9.43 Á Á

bālē dēhi payōdharaṃ karayugē
prāvṛṭ tvayā yācyatām

āślēṣābhiruciṃ vidhēhi na śaśī
tasyāsmi kintu svasā Á

āstāmuttaramētadīdṛgadharaṃ
yācāmi vācā svayaṃ

nāstyarthō’dharayācñayēti caṭubhiḥ
padmē dhinōṣi priyam Á Á 9.44 Á Á

paścādupētya parihāsakṛtē karābhyāṃ
dṛṣṭī tavāmba vipulē sthagayan saśēṣam Á

pāṇidvayaṃ mama na kṛtsna pidhānakēlau
paryāptamityahigirēḥ patirēti lajjām Á Á 9.45 Á Á

tava lōkamātaravalōka vāgurā
mṛgajāla dṛṣṭiyugajāḍyakṛdguṇā Á

nanu bhāti citramanubhāvamāśritā
hariṇā’pi tatra hariṇāyitaṃ tataḥ Á Á 9.46 Á Á

smitacandrikayā kayā’pi dēvi
smarasaṃvṛddhipuṣā sadōnmiṣantyā Á

madhusūdanamānasēndukāntē
dravatāṃ candramasaḥ svasastanōṣi Á Á 9.47 Á Á

tava stanaṃ śailaghanaṃ vinōdāt
prasahya gṛhṇan prabhurabdhikanyē Á

purā murāriḥ svakarōddhṛtasya
gōvardhanasya smṛtavān mahādrēḥ Á Á 9.48 Á Á

vallī tamālamiva vidyudivāmbuvāhaṃ
māhēndranīlabhavanaṃ maṇidīpikēva Á

indōḥ kalēva gagaṇāṅgaṇamindirē tvam
āśliṣya śaurimayasē mahatīmabhikhyām Á Á 9.49 Á Á

madanatarupallavānāṃ madhusūdanamānasālikusumānām Á
tatkṛtatapaḥ phalānāṃ tava lalitānāṃ tu janani kaḥ stōtā Á Á 9.50 Á Á

Á Á iti śrīmadvēṅkaṭādhvariviracitē śrīlakṣmīsahasrē

śṛṅgāra stabakaḥ navamaḥ Á Á

